
Vasukritam Vishnu Stotram

વસુકૃતમ્ વિષ્ણુસ્તોત્રમ્

વસુરુવાચ -

સ્તૌમિ દેવમજં નિત્યં પરિણામવિવર્જિતમ્   ।
અવૃદ્ધિક્ષયમીશાનમચ્યુતં પરતઃ પરમ્॥ ૫૧॥
કલ્પનાકૃતનામાનમનિર્દેશ્યમજં વિભુમ્ ।
મૂલહેતુમહેતું ત્વાં વાસુદેવં નમામ્યહમ્॥ ૫૨॥
પરમાર્થપરૈરીશશ્ચિન્ત્યતે યઃ પ્રજાકરૈઃ ।
તં વાસુદેવમીશેશં નમામ્યદ્ય ગુણં પરમ્॥ ૫૩॥
યસ્માદિદં યત્ર ચેદમિદં યો વિશ્વમવ્યયમ્ ।
તં વાસુદેવમમલં નમામિ પરમેશ્વરમ્॥ ૫૪॥
જ્ઞેયં જ્ઞાતારમજરં ભોક્તારં પ્રકૃતેઃ પ્રભુમ્ ।
પુરુષસ્વરૂપિણં દેવં નતોઽસ્મિ પુરુષં પરમ્॥ ૫૫॥
પ્રધાનાદિવિશેષાન્તસ્વરૂપમજમવ્યયમ્ ।
સ્થૂલસૂક્ષ્મમયં સર્વવ્યાપિનં તં નમામ્યહમ્॥ ૫૬॥
સ્રષ્ટા પાલયિતા ચાન્તે યશ્ચ સંહારકારકઃ ।
ત્રયીમયં તં ત્રિગુણં નતોઽસ્મિ પુરુષોત્તમમ્॥ ૫૭॥
આબ્રહ્મસ્થાવરાન્તે ચ યો જગત્યત્ર સંસ્થિતઃ ।
વ્યક્તરૂપી ચ તં દેવં નતોઽહં વિષ્ણુમવ્યયમ્॥ ૫૮॥
નમો નમોઽસ્તુ તે દેવ જગતામીશ્વરેશ્વર ।
પરમાર્થ પરાચિન્ત્ય વિધાતઃ પરમેશ્વર॥ ૫૯॥
ત્વમાદિરન્તો મધ્યં ચ જગતોઽસ્ય જગત્પતે ।
જગત્ત્વયિ જગચ્ચ ત્વં જગત્ત્વત્તો જગન્મય॥ ૬૦॥
તવાગ્નિરાસં વસુધાઙ્ઘ્રિયુગ્મં  નભઃ શિરશ્ચન્દ્રરવી ચ નેત્રે ।

સમસ્તલોકા જઠરં ભુજાશ્ચ દિશશ્ચતસ્રો ભગવન્નમસ્તે॥ ૬૧॥
યદ્ભૂગતં યદ્ગગનાન્તરાલે યદ્વા નભસ્યખિલલોકગં ચ ।
યત્સ્થૂલં સૂક્ષ્મં પરતસ્તતોઽપિ યદસ્તિ યન્નાસ્તિ ચ તત્ત્વમીશ॥ ૬૨॥
વેદાશ્ચ વેદ્યં ચ ભગવાનનન્તો વેદાન્તવેદ્યશ્ચ સમસ્તહેતો ।
વદન્તિ તત્ત્વા મુનયઃ પરેશં ત્વયિ પ્રસન્ને પરમાર્થદૃશ્યે॥ ૬૩॥
નમો હૃષીકેશ તવાપ્રમેય નમશ્ચ તુભ્યં પરમાર્થસાર ।
વિષ્ણો નમસ્તેઽસ્તુ પરાપરેશ કૃષ્ણાચ્યુતાનન્ત જગન્નિવાસ॥ ૬૪॥
નમોઽસ્તુ તુભ્યં પરમેશ્વરાય નમસ્તથાન્તઃકારણસ્થિતાય ।
પ્રધાનભૂતાય નમશ્ચ તુભ્યં વ્યક્તસ્વરૂપેણ ચ સંસ્થિતાય॥ ૬૫॥
સંહૃત્ય વિશ્વં જલશાયિને નમો નમશ્ચ તે કૈટભસૂદનાય ।
સ્વનાભિપદ્મોદરશાયિને ચ બ્રહ્મસ્વરૂપોપનતાય ચૈવ॥ ૬૬॥
સ્રષ્ટ્રે  નમઃ પાલયિત્રે સ્થિતૌ ચ સર્વેશ તુભ્યં પુરુષોત્તમાય ।
રુદ્રાય ચાન્તે ક્ષયહેતવે તે નતોઽસ્મિ સંહારકરાય વિષ્ણો॥ ૬૭॥
જય પ્રપન્નાર્તિહરાપ્રમેય   જયાગ્નિવસ્વશ્વિમય પ્રજેશ ।
રુદ્રેન્દ્રચન્દ્રસ્તુત દેવદેવ જયામરાણામરિશાતનાય॥ ૬૮॥
જિતં ત્વયા સર્વગ સર્વસારં સર્વાત્મભૂતાખિલ વેદવેદ્ય ।
જિતં જિતાક્ષામલચિત્તદૃશ્ય ચરાચરાધાર ધરાધરેડ્ય॥ ૬૯॥
યજ્ઞાશ્રયો યજ્ઞપુમાનશેષ દેવેશ મર્ત્યાસુરયજ્ઞભોક્તઃ ।
ત્વમીડ્યમાનોઽભિમતં દદાસિ ધરાધરેશાચ્યુત વાસુદેવ॥ ૭૦॥
નમસ્તે દેવદેવ ત્વં યથા પાસ્યખિલં જગત્ ।
સ્થિતૌ તથા સમસ્તેભ્યો દોષેભ્યો માં સમુદ્ધર॥ ૭૧॥
કૃષ્ણાચ્યુત હૃષીકેશ સર્વભૂતેશ કેશવ ।
મહાત્મંસ્ત્રાહિ માં ભક્તં વાસુદેવ પ્રસીદ મે॥ ૭૨॥
ઇતિ વિષ્ણુધર્મેષુ દ્વિસપ્તતિતમોઽધ્યાયાન્તર્ગતં વસુકૃતં

વિષ્ણુસ્તોત્રં સમ્પૂર્ણમ્ ।

